
Die Liefde vir ELOHIM - 
Die weg na mistieke eenheid 
52. oefening 

Om die kalm pool in ons sentrum te vind - 
toekomsgerigte denke belemmer - gedagtes is kreatiewe 

energieë - herken gedagte-skeppings en ontbind die 
negatiewes - oor seremonies - omvorm eers jouself - 
voorbeeld van die krag van gebed – die mens het tyd 

nodig om geduld te ontwikkel – die siel plaas die lig in 
die persoon - bly in die EK IS WAT EK IS 

MY vriende, EK, JAHSHUA DIE GESALFDE, groet julle. 
Binne elkeen van julle is EK die lewende krag van lewe, 
redding vir die mens, sowel as vir die siel. EK kom na 
julle toe en spreek julle aan - nie net in hierdie kring 
nie - maar altyd en op al julle weë. 
Nooit is jy alleen nie, behalwe dat MY WOORD soms 
vervaag in die gewoel van tyd en ruimte. Dit is die 
mens wat nie hoor nie. Dit is die mens wat MY nie in 
homself wil hoor nie. Nie een versoek bly onvervuld 
nie, maar weet dat die vervulling daarvan dikwels 
anders is as wat die mens dit vir hom voorgestel het. 
Alreeds voordat julle jul versoekskrif deurdink het, is 
geestelike kragte reeds aan die gang gesit om julle te 
help, soos wat dit die beste is vir julle siel en haar 
bestyging na die lig, buite alle polarisasie. 
Kyk terug na die vorige pad! Hier en daar kom ’n vonk 
erkenning by julle op: “Dit moes gebeur het soos 
destyds, en vandag sien ek alles met ander oë, want ek 
weet dat hierdie ervaring meegewerk het om my op 
my huidige weg te bring.” Toe julle egter deur hierdie 
vroeëre donker periode gegaan het, was julle moede-
loos. Toe het julle ook om hulp geroep en nou, 
wanneer julle terugkyk, besef julle dat julle hulp 
ontvang het, alhoewel in 'n ander vorm as wat julle 
verwag het. 
Julle taak in hierdie tydperk van genade is om julle 
middelpunt te vind, julle rus van die heen en weer van 
uiterstes. Maar wanneer julle ook al met die verstand 
van julle mens dink: "Dit is hoe dit verstaan moet 
word!" gee julle aan julleself 'n sekere rigting deur 
daardie einste denkproses, en daardie rigting moet 
gevolg word – weereens, deur die mens - totdat julle 
gaan herken: ‘MY denke was verkeerd.”  
Julle kan dan sê, maar wat is die rede dat ons dan ’n 
verstand het? Ons word altyd uitgedaag om besluite te 
neem, sonder om te weet of hulle reg of verkeerd is. 
MY antwoord aan julle is as volg: Dit maak nie saak of 
die besluite reg of verkeerd is nie. Gesien vanuit die 
GEES se beskouing is hulle altyd reg, want julle pad lei 
julle via hierdie aardse sfeer. Die enigste belangrike 
ding is julle innerlike houding. 
Indien julle bereid is om met MY in lyn te kom, die 
Lewe, die Lig, die Liefde, telkens in julle gevoelens, 
gedagtes, woorde en dade, dan sal julle met vaste treë 
deur hierdie lewe stap. En julle sal dit met lig en liefde 

bewandel. Maak nie saak hoe julle besluit nie, moenie 
julle gedagtes gebruik om die hoekoms en waaroms te 
oordink nie, maar gebruik dit om helder besluite in MY 
GEES te neem, en maak seker dat hulle gebore word 
uit die hier en nou, uit die hede. 
Besef dat gedagtes rakende julle toekoms julle hinder! 
Die mens is gewoond om alles vooruit te beplan. Hoe 
lui die gesegde weer: "Die gedagtes van die mens lei sy 
weg, en ELOHIM lei sy voetstappe!" As julle egter op 
hierdie 'ELOHIM lei sy voetstappe' sal konsentreer, sal 
julle in die hede rus en sal julle gedagtes onmiddellik 
terugkeer van die toekoms, ten einde in die hier en 
nou deur julle verstand te werk. 
Gedagtes is kragte van ontsaglike mag. Hier in die 
wêreld van materie kan julle hierdie kragte nie sien 
nie. EK sê egter vir julle, as julle eers die aardse kleed 
afgewerp het, sal julle sien hoe elke gedagte dadelik 
probeer realiseer. Gedagtes is 'energieë van produk-
sie' waarmee julle werk, en hierdie produksie-energieë 
wil nou geestelik deur julle gebruik word, in hierdie 
liefdeswerke, deur die gebruik van julle gedagtes. 
Tot nou toe het julle gedagtes - hetsy positief of 
negatief - vorms geskep, en dit het gedagtes van 
dieselfde gehalte gesoek, het hulself daarmee verbind 
ten einde met groter krag na julle terug te keer. En 
julle weer, wie hierdie gedagtepatrone ontvang, 
versterk hulle met meer sulke gedagtes van soortge-
lyke gehalte. Hierdie selfde vorms neem toe, word 
onafhanklik in hulle vorm en was dus geaktiveer deur 
die krag wat julle aan hierdie denkvorme gegee het. 
MY geliefdes, die tyd het nou vir julle aangebreek om 
te leer om hierdie energieë behoorlik te gebruik; om 
te leer hoe om julle eie skeppings te herken en, indien 
nodig, hulle op te los deur hulle met liefdevolle 
gedagtes van krag te weerstaan. Wanneer julle dit sal 
doen, sal julle nie meer heen en weer gegooi word in 
hierdie voortdurende stryd om balans nie en kan julle 
dus die lig binnegaan en julle magtige produksie-
energieë gebruik om materie na hoër vibrasie te 
transformeer en om materie te vergeestelik. 
Uiteindelik het al die paaie wat julle tot dusvêr afgelê 
het, gelei tot die een doel: Julle erfdeel, die Seun- en 
Dogterskap met ELOHIM. EK lei julle individueel op 
julle pad, elkeen neem 'n ander pad. Julle is moontlik 
hier na hierdie gemeenskap gelei, alhoewel hierdie 
gemeenskap slegs vir julle bedoel was as onder-
steuning. Elkeen van julle moet die pad alleen stap. 
Sodra hy of sy hul hand in Myne geplaas het, wandel 
hy of sy in die Lig, in Liefde, in die Lewe.  
As hy nie sy hand in Myne plaas nie, loop hy steeds in 
die lig, in die liefde, in die lewe, behalwe dat hy nie 
daarvan bewus is nie. Verstaan hierdie subtiele verskil, 
aangesien julle hierdie bewussyn [bewustheid] betree 
het. Julle broers en susters, hier en daar, gaan ook op 
hul paaie huis toe, na die VADER, aan MY hand, hulle is 



net nie bewus daarvan nie. 
Op grond van hierdie bewussyn word julle nou geroep 
om julle erfenis te ontvang en te werk met die magte 
van die heelal, met die kragte van produksie, die skep-
pende kragte. Soos julle weet, is hierdie skeppende 
kragte liefde. 
Julle het oor seremonies gepraat. Aanskou die heelal, 
bekyk die kosmos! Beweeg alles nie binne 'n sekere 
orde nie? Gaan nou in die mikrokosmos in. Word 
beweging nie ook daar voorgeskryf nie, 'n sekere 
ordelike volgorde? Slegs hierdeur was julle 
voorspellings moontlik, naamlik dat 'n sekere stof so 
en so sou reageer. Net soos wat die Aarde om die son 
wentel, draai julle oënskynlik weg van die lig en dan 
terug na die lig. Maar julle ware wese het nog nooit 
hierdie lig verlaat nie. 
Neem nou hierdie seremonie van samekoms in die 
gemeenskap om saam te bid en te sing waaroor 
gepraat was, na om 'n kers in die middel van die 
kamer aan te steek en vertaal dit na die herhaalde 
wentelbane om 'n denkbeeldige sentrum, ELOHIM, 
Wie alles is in julle en terselfdertyd buite julle, dan sal 
julle die simboliek verstaan. 
Waarom is daar in die oorspronklike of oergodsdienste 
gedans? Besef dat daar ook foute gemaak is, dit wil sê 
om te dink dat 'n mens 'n sentrum nodig het - ek dink 
hiermee aan die goue kalf - in plaas daarvan om 
ELOHIM, die Lig, die Liefde, die Lewe, die Krag as die 
middelpunt te sien en te herken dat alle dinge wentel 
om en in HOM. 
Die mens het beelde vir homself geskep, of dit nou die 
goue kalf is, of in die huidige tyd die mammon waarom 
hy wentel. Julle wat egter tot hierdie bewussyn 
ontwaak het, herken in alle dinge die beweging van lig 
en in hierdie lig, terselfdertyd, die ontbinding van al 
julle wette rakende aardse materie; want hulle is slegs 
bedoel vir die gebeure van hierdie tyd en ruimte. Op 
ander vlakke is hulle nie meer geldig nie. 
Kragtens julle verstand, het julle nou die vermoë om 
die vibrasie van hoër getransformeerde vlakke te 
assimileer. Julle is in staat om aktief aan die transfor-
masie deel te neem, en hierdie transformasie begin 
eerste by julle. 
EK lei jou deur jou denkkragte. EK wys skeppings vir 
jou wat jy tot stand gebring het en nog steeds doen, 
waaraan jy gebind sal wees solank as wat jy nie hierdie 
bande losmaak nie, MY geliefde. 
Nou keer EK terug na die begin: Om los te maak, 
beteken om die gedagtevorme op te los vir sovêr julle 
nie meer daaraan onderworpe is nie. Werk eerder op 
grond van julle erfenis met hierdie gedagtevorme asof 
hulle wesens is wat langs julle staan en julle wil help. 
Laat EK julle 'n voorbeeld gee: Hierdie gedagte is 
gebore, 'hierdie vader is baie siek, hy het hulp nodig.' 
Hierdie gedagte dat hy hulp nodig het, is hier in julle 
midde gebring. Julle het almal hierdie gedagte aan 
hulp versterk - wat julle vervolgens uitgespreek het 
deur julle bereidwilligheid om te help. 

In liefde het julle gedink aan die mens wat in die 
tussentydse sfere geworstel het, en julle het 'n wese 
van lig geskep wat die lydende gehelp het en wat op 
hom neergedaal het as seënende lig in stil kalmte, op 
'n ontspanne manier en met 'n gevoel van vertroos-
ting, net toe julle hierdie behulpsame gedagte gehad 
het. Dit was tot die daad gebring deur die woord van 
julle suster. Vervolgens is die sluier wat hierdie kant 
van die lewe van die ander kant skei, weggetrek op 
grond van julle gedagtes, en die lydende mens was in 
staat om in die land van die anderkant te sien. Hy het 
sy toekomstige huis gesien. Hy het gesien dat dood nie 
bestaan nie, maar dat bewussyn bloot vorentoe 
beweeg in die land in wat hy vir homself geskep het, 
toe die mens nog op Aarde geleef het. 
Dit is die land van julle denkkragte. Dit is 'n soge-
naamde tussen-koninkryk, 'n paradysagtige koninkryk 
wat bedoel is vir diegene wat liefde in gevoelens, 
gedagtes en woorde bewaarheid gemaak het. Dit is die 
land van liefde, van vertroosting, waar EK JAHSHUA 
DIE GESALFDE die nuwe aankomelinge met MY lig sal 
begroet. 
Julle is almal bekend met hierdie land, want dit is waar 
julle skeppings is. Julle is tans nog net nie bewus 
daarvan nie. Ontwaak egter ook tot ’n bewussyn in 
hierdie gebied; EK sal jou lei! Herken in hierdie 
seremonie die inbeweeg in die vibrasie van krag, wat 
julle erfenis is, die daad om die vibrasie in ELOHIM te 
laat assimileer. Dit maak nie saak hoe die seremonie 
uitgevoer word nie, sien slegs die voorbeeld daarin, 
naamlik dat die deure eers oopgesluit en geopen moet 
word, voordat julle die kamer kan binnegaan. Daarom 
moet julle eers in ’n (liefdes) vibrasie ingaan, hetsy 
deur 'n lied of 'n gebed, om sodoende julle innerlike 
tempel te betree, in julle innerlike heiligdom. 
Deur en deur sal julle leer om alle uiterlike sintuie af te 
sluit, om tot die innerlike sintuie te ontwaak, om 
sodoende in die wêreld van die GEES binne te gaan. 
Laat EK julle dus weereens in meditasie inlei. Herken 
egter ook hierin 'n sekere seremonie, wat nie op die 
presiese manier vrygestel hoef te word, soos wat dit 
vandag deurgegee word nie. Elkeen gaan die pad egter 
individueel, so sal hy ook individueel mediteer. Die 
meditasies wat hier gegee word, is bedoel om 'n hulp 
in die begin te wees, vir julle om beter te verstaan en 
is slegs vir die mens bedoel. Almal bewandel die weg 
aan MY hand. 
Jy raak stil in jou binneste. Hier en daar swerf gedagtes 
rond - stuur die wesens weg wat jy geskep het! Kalmte 
penetreer jou breinselle, want jou siel het 'n kragtige 
uitwerking op jou sentrum van Barmhartigheid, via 
haar posisie aan die agterkant van jou kop. 
Siel, jy hoor MY, kom! JY sien ook MY lig, kom! Jy gryp 
MY aan in MY krag, kom! Onttrek uit jou menslike 
vorm! Op hierdie oomblik bestraal jy met jou lewe 
steeds die sentrums van Barmhartigheid, Liefde, 
Geduld, Geregtigheid, Wysheid, Wil en Orde, asook 
alle organe wat met hierdie sentrums verbind is. Ja, 



die lewe pols tot in die punte van jou tone. 
Onttrek nou jou krag! Net soos wat jy die eerste keer 
jou krag in die menslike liggaam ingedompel het, toe 
dit die woning vir hierdie menswording sou word, kan 
jy hierdie kragte weer opnuut onttrek, nie net 
gedurende die nag nie, maar ook tydens jou mens se 
volle bewussyn: Vanaf die voete, vanaf die kuite, die 
knieë, die dye, vanaf Orde, Wil, Wysheid, Gereg-
tigheid, vanaf Geduld, Liefde en Barmhartigheid. Nou 
pols die lewe, die EK IS, aan die agterkant van jou kop. 
Kom siel, verlaat die menslike kleed! Kom, steek jou 
hand uit na MY! Jy is vry. Jy is in staat om hierdie 
kledingstuk weg te werp, want dit is belangrik dat die 
mens leer hoe om sy bewussyn van hierdie menslike 
kleed te ontkoppel en dit binne-in jouself te plaas, jy 
wat die ware kind van die VADER is, die Seun die 
Dogter van binne. 
Sien jy die lig? Kom, MY geliefde en maak jouself los. 
Sweef nou saam met MY opwaarts! Jy is vry! Kyk na 
die mens wat jou as kleed dien. Ja, jy voel dankbaar 
dat hy jou dien, dat die mens die lyding sal dra wat jy 
vir hom bepaal, sodat die mens kan leer om die 
duisternis binne te dring en die lig te vind. Nou word 
die bewussyn vrygestel en rus dit in jou. Jy sien die 
donkerte van die nag, maar tog is dit lig, want MY lig 
skyn; en jy sien in hierdie lig dat alle pyn in hierdie 
tydelike wese, slegs transformasie van duisternis na lig 
is. 
Net soos wat die saad in die donker aarde lê, deur die 
lig van die lewe verwarm, en tyd nodig het om deur 
die aarde te breek om die lig te begroet, het die mens 
ook hierdie tyd nodig vir ontwikkeling. 
Nou sien julle nie net hierdie aardse lewe nie, maar 
julle sien binne-in julleself die verskillende lewens-
wyses wat julle gevolg het, en julle herken hier en daar 
waarom julle die las van pyn op die mens geplaas het. 
Julle herken ook die veranderinge van tyd en kyk verby 
tyd in MY lig van die ewigheid in. - In hierdie lig styg 
julle vrylik en ongebonde bo die materie. Julle sien 
daarom die sterre van hierdie aarde soos wat hulle 
binne-in julle wentel. Julle brei julle wese uit vanaf die 
omhulling van julle siel, tot in 'n menslike kleed, na die 
wydte en breedte van die hele skepping, heelpad tot 
by die breedte van ELOHIM. 
Terwyl julle steeds bewe van die krag van die 
oneindigheid, leer julle om in hierdie lig deur en deur 
te beweeg en ook hierdie lig in die mens te plaas, 
sodat hy julle kan dien - in hierdie lig - elke sekonde 
van sy wese. 
Op die oomblik is jy buite materie in geestelike sfere. 
Jy aanskou die skepping van jou menswese. Jy sien 
duister gedagtegolwe wat na jou toe aankom. Maar jy 
sien ook die lig, die liefde as seënende krag in 
gedagtevorm. Beide magte opponeer mekaar. Jy is lig, 
o siel, en hierdie lig skyn in jou eie duisternis, 
waardeur jy wou gaan om dit te verken, en ook om 
hierdie kragte te help om hulself in ELOHIM vry te laat, 
Wie bo alles is wat goed en sleg is. HY is, en jy, o siel is, 

soos EK is! 
Herken dat lig en duisternis hul oorsprong in die vrye 
wil het. Kom en wees! Bring hierdie bewussyn weer 
terug in die mens! Straal dit in jou menslike kleed in, 
sodat die mens kan verstaan dat hy ook in die hier en 
nou is, en in hierdie Is (bestaan in die hede) hy 
homself vrylaat, sodat alle negatiwiteit hulself sal 
vrystel. Dit is die waarheid. 
Nou is jy weereens een met jou menslike kleed. Jy laat 
jou lewenskrag weereens invloei. Bloed vloei ritmies 
deur die are en verlewendig elke sel van die fisiese 
kleed, en die krag van die EK IS WAT EK IS stroom 
binne-in elke sel. Met elke asemteug is die mens 
bewus van hierdie krag, want nou beleef hy die 
oomblik, ja hy leef daardeur. 
O mens, sien die lig aan die bokant van jou kop. Jy voel 
die polsende trilling in die middelpunt van barmhar-
tigheid op jou kroon. Jy voel die krag van uitstraling in 
die middelpunt van liefde, wat alles in jou innerlike 
transformeer.  
Wees egter geduldig, o mens, alles neem tyd om te 
groei! Bly standvastig op die goue middeweg. Bly in 
die oomblik, in die EK IS WAT EK IS! Nie die een, nog 
die ander nie: EK IS. ELOHIM se Wysheid open in jou 
binneste, o mens, in 'n volheid wat jy nie sal kan peil 
nie. Die goddelike krag van die skeppingsenergieë, 
julle krag, is weereens tot julle beskikking, en julle 
beweeg binne die seremonie van Orde, in die EK IS, 
geen beweging of ledigheid nie. Herken ELOHIM in 
hierdie paradoks! 
In hierdie stilte is die ewigheid, is ELOHIM, is om te 
wees. Neem hierdie innerlike stilte en bring dit saam, 
waarheen julle paaie julle ook al mag neem, en bly in 
die EK IS WAT EK IS, en julle sal leef tot in ewigheid, in 
die oomblik en kragtig sal julle voetstappe deur tyd en 
ruimte wees. 
Amein.  


